
        
            
                
            
        

    
	НАВААНЦЭРЭНГИЙН ГОНЖООН

	 ШҮЛГҮҮД

	 

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭХ ОРНОО ХАМГААЛНА

	 

	I

	Хөвч хангай уулнуудтай 

	Хөндий сайхан талуудтай 

	Хөгжмөл сайхан ургамлуудтай

	Энэ бол бидний төрсөн нутаг 

	 

	Ой хөвч хангайдаа 

	Урсгал усаар элбэг 

	Уудам цэнхэр талдаа 

	Ургамал өвсөөр арвин

	Энэ бол бидний төрсөн нутаг 

	 

	Хангай хөвч нуруутай 

	Хад асга бартаатай 

	Говь цэлгэр нутагтай 

	Халх монгол орон

	Энэ бол бидний төрсөн нутаг 

	 

	Ургаа сайхан модоор элбэг 

	Урсгал цэнгэг усаар элбэг 

	Уул талдаа ангаар элбэг 

	Удамт монгол орон

	Энэ бол бидний төрсөн нутаг 

	 

	Хангайдаа харахад хандгай бугатай 

	Хажуудаа харахад халиу булгатай 

	Хамаг ардын амьдралга багтсан 

	Халх монгол орон

	Энэ бол бидний төрсөн нутаг

	 

	II

	Удамт монголын нийгэм сайхан нутаг дээр

	Олон түмэн ард нь улс төрөө мандуулан 

	Өргөн бүгдээрээ жарган сууна

	Энэ бол өөрийн төрсөн нутагтаа 

	Үндэсний хувьсгалаа мандуулна 

	 

	Хувьтай төрсөн нутагтаа 

	Хувьсгалт засгаа мандуулж 

	Үүрд тусгаар тогтнох тэмцлээ 

	Өргөн түмэн хэзээд зорилгоо болгоно

	Энэ бол өөрийн төрсөн нутагтаа 

	Үндэсний хувьсгалаа мандуулна 

	 

	Эх нутаг газар шороондоо эзэн болж 

	Эрдэм соёл мал аж ахуйгаа хөгжүүлээд 

	Эрх чөлөөт засаг төрөө

	Эгүүрд мандуулна

	Энэ бол өөрийн төрсөн нутагтаа 

	Үндэсний хувьсгалаа мандуулна

	 

	Баялаг сайхан нутаг орон ба 

	Байлцаж байгуулсан засаг төрөө 

	Бат бэх хамгаалахыг

	Баатарлаг чанга эрс зорилгоо болгоно

	Энэ бол өөрийн төрсөн нутагтаа 

	Үндэсний хувьсгалын төлөөнөө 

	Эгүүрд тэмцэх зорилго

	24 (1934)


МАНАЙ ЦЭРЭГ

	 

	Монгол ардын улаан цэрэг

	Морио унаж зэвсгээ зүүгээд

	Монгол нутаг эрх чөлөөгөө хамгаална

	Энэ хэн бэ гэвэл

	Монголын хувьсгалын

	Мохошгүй баатар улаан цэрэг

	 

	Тугаа мандуулаад өргөн жагсаалаар дайрч

	Тулгарч ирсэн дайсан ч байтугай

	Сонссон дайсны зүрх чичрүүлнэ

	Энэ хэн бэ гэвэл

	Мохошгүй баатар улаан цэрэг

	 

	Улаан тугаа мандуулаад

	Ура гэж дайрч

	Учирсан дайсны уушги зүрхийг чичрүүлнэ

	Энэ хэн бэ гэвэл

	Монголын хувьсгалын

	Мохошгүй баатар улаан цэрэг

	 

	Хөвч сайхан уул ойдоо явж сурсан 

	Хөндий цэлгэр талдаа давхиж сурсан 

	Хүрээд ирсэн дайсныг дарж чаддаг 

	Энэ хэн бэ гэвэл

	Монголын хувьсгалын

	Мохошгүй баатар улаан цэрэг

	 

	Хангай сайхан нутагтаа хатируулж чаддаг 

	Хад асга хавцал боомтоо туулж чаддаг 

	Халдаж ирсэн дайсныг дарж чаддаг

	Энэ хэн бэ гэвэл

	Монголын хувьсгалын

	Мохошгүй баатар улаан цэрэг 

	 

	Хүлэг морьдоо унаж эдэлж сурсан

	Хөндий сайхан талдаа явж сурсан

	Хүчилж ирсэн дайсныг дарж чаддаг

	Энэ хэн бэ гэвэл Монголын хувьсгалын

	Мохошгүй баатар улаан цэрэг

	 

	Ган сайхан сэлмээрээ цавчиж сурсан 

	Галт сайхан бөмбөгөө шидэж сурсан 

	Галзуу дайсныг дарж чаддаг

	Энэ хэн бэ гэвэл

	Монголын хувьсгалын

	Мохошгүй баатар улаан цэрэг 

	 

	Аэрполоноо нисгэж сурсан 

	Элдэв техникээ ашиглаж сурсан 

	Эсэргүүцсэн дайсныг дарж чаддаг 

	Энэ хэн бэ гэвэл 

	Монголын хувьсгалын 

	Мохошгүй баатар улаан цэрэг

	 

	Унасан хурдан хүлгээ гамнаж сурсан 

	Уул ус, говь, талаа гаталж сурсан 

	Улс орон эрх чөлөөгөө хамгаалж чаддаг 

	Энэ хэн бэ гэвэл Монголын хувьсгалын 

	Мохошгүй баатар улаан цэрэг 

	 

	Бат сайхан сахилгаа баримталж чаддаг 

	Баялаг сайхан боловсролыг сурч чаддаг 

	Байлдаар ирсэн дайсныг сөнөөж чаддаг 

	Энэ хэн бэ гэвэл 

	Монголын хувьсгалын 

	Мохошгүй баатар улаан цэрэг 

	Улс төрдөө өргөмжлөгддөг

	 

	Өргөн олондоо хайрлагддаг

	Өнцөг хязгаар улс төрөө баталдаг 

	Үндэсний хувьсгалын гавьяат хүчин 

	Өргөн түмний баатар эрс 

	Улс төрийн итгэмжит хүчин 

	Эрэлхэг баатар улаан цэрэг мандтугай!

	24      (1934)

	 


АЙЛЫН ЗАРЦ, АРГАЛЧИН ХҮҮ

	 

	Арван есөн насандаа 

	Айлын зарц болж 

	Аргалын арагт эзэн болов 

	Өнчин бор хүү би

	Өглөө эрт босож 

	Өдрийн аргал олохоор явдаг байв 

	Аргийн хүндийг хэлэх үү 

	Аргалын ховрыг хэлэх үү 

	Асар удаан явлаа гэж 

	Аашлуулахыг хэлэх үү 

	Зуны халуун буурч 

	Намрын сэрүүн оров 

	Өвлийн хүйтэн болж 

	Өвөлжөөнд буухад хэцүү 

	Хүр цасны ихийг хэлэх үү 

	Хүйтэн жаврын хайрахыг хэлэх үү 

	Өмссөн дээлийн нимгэний хэлэх үү 

	Өмд гутлын хагархайг хэлэх үү 

	Бүх биеийн даарахыг хэлэх үү 

	Өвөө эмээгээ санахыг хэлэх үү 

	Бөхийсөөр яваад нуруу өвдөхийг хэлэх үү 

	Өөрийн гэрийн ядуу зүдүүг хэлэх үү.

	За яах вэ зунаас намар болж 

	Өвөл залгав.

	Одоо өвлөөс хавар болж 

	Урин цаг ирнэ гэж бодож явлаа. 

	Хаврын өдрийн уртыг хэлэх үү 

	Хар хавсарганы хэцүүг хэлэх үү 

	Хаврын тарчиг хоолны ховрыг хэлэх үү 

	Хавсарга хүйтэн учир 

	Аргал их түлэхийг хэлэх үү

	Гэрийн эздийн ааш муудахыг хэлэх үү 

	Өлсөж цангахын ихдэхийг хэлэх үү 

	Аргалчин араг үүрч савар барин 

	Аргал түүж л явна.

	За юу болов?

	Албаны бололтой нэг хүн тохиолдоод 

	Аргалчин хүү сайн байна уу гэв 

	Айсан сандарсандаа тэр биз

	Аль ч учраа ололгүй

	— Сайн сайн гэж хариулав.

	Албаны тэр хүн

	— Аргалчин таны гэр аль вэ гэв 

	Гэр хол, гэдэс тэжээхийн тул

	Айлын аргал түүж явна гэв 

	Гэрийн эзний овог нэр асуугаад 

	Авдаг хөлсний минь их багыг лавлав 

	Аргалчин би аргаа дүүргээд 

	Ардаа үүрээд алхаж гарав.

	Ирсэн албаны хүн лүгээ

	Ижил танил юм шиг мэндлээд

	Ийш тийш ажиглавал

	Эелдэг сайхан зан ааштай

	Идэх уух юм ч элбэг болжээ

	Би бүр ч гайхав

	Их ч гайхав

	— Засгийн баталсан ёсоор

	Зарц нарын гэрээ байгуулж явна 

	Зарцлагч, зарцлуулагч хоёрын сайн дур 

	Сайн дураар болно

	Заавал шахаж хавчих ёсгүй гэж 

	Засгийн хууль үнэн бодлогыг 

	Засвар оруулалгүй тайлбарлав

	Зарагдаж байгаа Бор бид хоёр 

	Зарцалж байгаа гэрийн эзэн Жаргал. 

	Завсартай гэрээ байгуулав

	Айлын хүмүүсийн

	Ааш зан ч аятай болж

	Аргалчин миний

	Зүтгэх идэвхийлэх ч сайн болж 

	Эзэн хүндээ тус ч хүргэх болов 

	Амин хувьдаа ч ашигтай болов 

	Зарц зардаг Жаргал

	Зарцлагдаж буй бид хоёр

	Засгийн хуулийг мэдэн биширч

	Миний хойрго муу бүрэн арилж

	Зарц нарын хуулийг дүүрэн биелүүлж

	Засагтаа баяр хүргэж буй хэмээхийг тэмдэглэсүгэй!

	24 (1934)

	 


НАВААНЦЭРЭНГИЙН ГОНЖООН

	(1904—1939)

	 

	Сэлэнгэ аймгийн Сэлэнгэ сумын хүн. 17-тойдоо ардын хувьсгалтай золгож, Нийслэл хүрээ, Ленинградад цэргийн сургуульд суралцан, ардын цэргийн сургагч, сэтгүүлч, аймгийн дарга. Ардыг гэгээрүүлэх ба Эрүүлийг хамгаалах яамны сайдын алба хашиж, нам төрийн удирдах байгууллагын гишүүнээр сонгогдож байв. Тэр нь ардын хувьсгалын ололтыг бэхжүүлэх түмэн олноо гэгээрүүлэх, эрүүлжүүлэх үйлсэд мэдлэг чадвараа зориулж явлаа. 

	 

	Түүний шүлэг зохиолууд нь гучаад оны сонин сэтгүүлүүдэд нийтлэгдэж байжээ. 35 настайдаа эсэргүү хэмээх аймшигт хэрэг тулгуулан цаазлуулсан юм. Хожим түүнийг магадлан шалгаад, Улсын дээд шүүхийн бүгд хурлаар бүрэн цагаатгажээ.

	 

	Г. ЖАМСРАНЖАВ

